
1 од 99 

 
Врз основа на член 27 став 1 од Законот за здравствената заштита („Службен весник на Република 

Македонија“ број 43/12), министерот за здравство донесе 
 

УПАТСТВО ЗА НАЧИНОТ НА УПАТУВАЊЕ НА ДИЈАГНОСТИЧКИ ПРОЦЕДУРИ ЗА 
РАДИОЛОШКА ДИЈАГНОСТИКА И НАЧИНОТ НА ИЗДАВАЊЕ НА РЕЗУЛТАТИ ЗА РЕНДГЕН 

ДИЈАГНОСТИКА (РТГ), КОМПЈУТЕРСКА ТОМОГРАФИЈА (КТ), МАГНЕТНА РЕЗОНАНЦА (МР) И 
МАМОГРАФИЈА 

 
Член 1 

Со ова упатство се пропишува начинот на упатување на дијагностички процедури за радиолошка 
дијагностика и начинот на издавање на резултати за рентген дијагностика (РТГ), комјутерска томографија 
(КТ), магнетна резонанца (МР) и мамографија, кога снимањето е извршено со дигитален апарат. 
 

Член 2 
 Начинот на упатување на радиолошка дијагностика е даден во прилог, кој е составен дел на ова 
упатство. 
 

Член 3 
Здравствените работници и здравствените соработници ја вршат здравствената дејност на упатување 

на радиолошка дијагностика по правило согласно ова упатство. 
По исклучок од став 1 на овој член, во поединечни случаи по оценка на докторот може да се отстапи 

од одредбите на ова упатство, со соодветно писмено образложение за причините и потребата за отстапување и 
со проценка за натамошниот тек на третманот, при што истото од страна на докторот соодветно се 
документира во писмена форма во медицинското досие на пациентот. 
 

Член 4 
При снимање со дигиталните апарати по правило на пациентот му се издава ЦД или ДВД со 

снимките, снимка отпечатена на хартија и стручен наод и мислење од доктор специјалист. 
 

Член 5 
 По исклучок од член 4 од ова упатство, снимката од дигиталните апарати може да се издаде на филм 
ако истата е потребна за било каква хируршка интервенција и за ургентни случаи. 
 За случаите наведени во ставот 1 на овој член, потребно е во упатот за наведената дијагностичка 
процедура да се наведе дека е потребно издавање на снимката на филм, и истиот да е потпишан од доктор 
специјалист, а за ургентните случаи истото да е изречно наведено од докторот кој што ја бара наведената 
дијагностичка процедура. 
 

Член 6 
 Ова упатство влегува во сила наредниот ден од денот на  објавувањето во „Службен весник на 
Република Македонија“, освен одредбата од член 4 од ова упатство која ќе отпочне да се применува од 1 
септември 2012 година. 
  
         Бр. 07-4144/3                Министер, 
29 јуни 2012 година                                  Никола Тодоров, с.р.  
             Скопје 

